
Mál nr.  359/2010 

 

M 

og 

vátryggingafélagið X v/ slysatryggingar launþega. 

 

 

Sönnun um að slys hafi orðið í vinnu. 

 

Gögn. 

1. Málskot, móttekið 11.11.2010, ásamt fylgigögnum. 

2. Bréf X, dags. 3.12.2010, ásamt fylgigögnum. 

 

Málsatvik. 

M kveðst þann 13.2.2009 hafa runnið til á gólfi milli kaffistofu og vinnusvæðis á vinnustað sínum 

hjá V.  Hafi hún fallið í gólfið og hlotið áverka á hægri öxl og handlegg ásamt baki.  M leitaði til 

læknis þann 17.2.2009 og var þá greind með bólgu í axlarlið vegna áverka („arthritis traumatica 

AC“).  M hefur síðan verið til læknismeðferðar, m.a. hjá bæklunarskurðlækni.  M kveðst ekki 

hafa farið með læknisvottorð í vinnuna vegna þess að maðurinn sinn hefði unnið fyrir hana. 

 

Fyrirsvarsmaður V neitaði að tilkynna um slysið til Sjúkratrygginga Íslands.  Í skýrslu hjá 

lögreglu sem tekin var af honum af því tilefni kvaðst hann ekki hafa neina vitneskju um slysið.  Í 

lögregluskýrslu er haft eftir einum starfsmanni V að hann hafi komi að M liggjandi í gólfinu og 

hjálpað henni að rísa á fætur, en ekki orðið þess var er M féll í gólfið.  Eftir einum starfsmanni er 

haft að hann hafi ekki vitað til þess að M hafi fallið í gólfið fyrr en hún hafi sagt viðkomandi það 

síðar.  Eftir tveimur starfsmönnum er svo haft að þeir hafi ekkert vitað um slysið, en heyrt M 

kvarta um verki í öxl. 

 

M hefur krafist bóta úr slysatryggingu launþega sem V hefur keypt hjá vátryggingafélaginu X.  X 

hefur hafnað bótaskyldu á þeirri forsendu að ósannað sé að tjónsatburður hafi orðið. 

 

Álit. 

M tilkynnti ekki vinnuveitanda sínum um slysið og er ósannað að hann hafi vitað um meint atvik 

fyrr en í janúar 2010 er hann fékk bréf í hendur frá lögmanni M.  Engin vitni voru að því er M féll 

í gólfið og af kvörtunum hennar við samstarfsfólk verður ekki ráðið með óyggjandi hætti að hún 

hafi slasast í vinnu hjá V.  Hefur M því ekki sýnt fram á að hún eigi rétt til bóta úr 

slysatryggingunni. 

 

Niðurstaða. 

M á ekki rétt á bótum úr slysatryggingu launþega hjá X. 

 

 

Reykjavík,  30. desember 2010. 

 

 

Rúnar Guðmundsson hdl. 

 

 Valgeir Pálsson hrl. Jón Magnússon hrl. 


